
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


એ ક્ષીરસાગર શમી જઈ જુઈની બિછાતે

હું તો બન્યો અલક ઉપર શેષશાયી;

ઉલ્લાસ ઊર્મિ પર ઊર્મિ કૂદી રહ્યા, ને

નાચી રહ્યાં કમલ એ સ્મિતનાં રૂપેરી.



ત્યાં એક ચુમ્બન સહસ્ત્ર સમું બનીને

લોલ્લોલ એ અધર ઉપર ગૂંચવાયું !

ને અન્ય લાખ બસ એક મહીં સમાતાં,

એ તો હતો અકથ ચુમ્બનનો પ્રવાહ !



એથી અધિક મગરૂર નશા ભરેલો

કો દ્રાક્ષથી ન મદિરા કદિ એ મળ્યો છે !

એથી અધિક પણ મૃત્યુ જ ખેંચનારૂં

પીધું હલાહલ નથી કદિ નીલકંઠે !



હું અર્પનાર ગ્રહનાર થઈ ગયો, ને

સ્વર્ગીય પુષ્પ ઉરનાં સહુ એ સુકાયાં;

એ સૌ બન્યું અરર ! ચુમ્બનના જ શ્વાસે,

રે ! સ્થૂલ સ્પર્શ કદિ એ કળિયો સહે ના.



સંસારના ચમનના સહુ મર્ત્ય ભાવો

ઇર્ષ્યાભરી નઝર મર્ત્ય તણી રમે જ્યાં;

એ એ જ આખર રહ્યા અમ પાસ લ્હાવા:

ને આજ તો સહુ જ તેય બળેલ ક્યારા !



ત્હોયે ભર્યું પુનિત કૈં હજુ આ ઉરે છે,

જે સ્વર્ગથી મધુર શબ્દ સુણી રહ્યું આ:

'ઓહો ! કરે ન પરવા પ્રણયી કશાની !

'ઉત્થાન, પાત, સઘળા ક્ષણના પ્રયોગો !'



હું તો છતાં ય હજુ એ જ લલાટવાળું

એ બાલભાવમય ચુમ્બનને જ યાચું:

જો એ થકી હૃદય તૃપ્ત બને હજુ તો,

જો એ ફરી હજુ પ્રભુ ય ધરી શકે તો.

